
Natya Shastra Chapter 2

ನಾಟ್ಯಶಾಸ್ತ್ರಂ ಅಧ್ಯಾಯಃ 2

.. ಶ್ರೀರಸ್ತು ..
ಭರತಮುನಿಪ್ರಣೀತಂ ನಾಟ್ಯಶಾಸ್ತ್ರಂ
ಅಥ ಭಾರತೀಯೇ ನಾಟ್ಯಶಾಸ್ತ್ರೇ ದ್ವಿತೀಯೋಽಧ್ಯಾಯಃ .
ಭರತಸ್ಯ ವಚಃ ಶ್ರುತ್ವಾ ಪಪ್ರಚ್ಛುರ್ಮುನಯಸ್ತತಃ .
ಭಗವನ್ ಶ್ರೋತುಮಿಚ್ಛಾಮೋಯಜನಂ ರಂಗಸಂಶ್ರಯಂ .. 1..

ಅಥ ವಾಯಾ ಕ್ರಿಯಾಸ್ತತ್ರ ಲಕ್ಷಣಂಯಚ್ಚ ಪೂಜನಂ .

ಭವಿಷ್ಯದ್ಭಿರ್ನರೈಃ ಕಾರ್ಯಂ ಕಥಂ ತನ್ನಾಟ್ಯವೇಶ್ಮನಿ .. 2..

ಇಹಾದಿರ್ನಾಟ್ಯಯೋಗಸ್ಯ ನಾಟ್ಯಮಂಡಪ ಏವ ಹಿ .

ತಸ್ಮಾತ್ತಸ್ಯೈವ ತಾವತ್ತ್ವಂ ಲಕ್ಷಣಂ ವಕ್ತುಮರ್ಹಸಿ .. 3..

ತೇಷಾಂ ತು ವಚನಂ ಶ್ರುತ್ವಾ ಮುನೀನಾಂ ಭರತೋಽಬ್ರವೀತ್ .

ಲಕ್ಷಣಂ ಪೂಜನಂ ಚೈವ ಶ್ರೂಯತಾಂ ನಾಟ್ಯವೇಶ್ಮನಃ .. 4..
ದಿವ್ಯಾನಾಂ ಮಾನಸೀ ಸೃಷ್ಟಿರ್ಗೃಹೇಷೂಪವನೇಷು ಚ .

(ಯಥಾ ಭಾವಾಭಿನಿರ್ವರ್ತ್ಯಾಃ ಸರ್ವೇ ಭಾವಾಸ್ತು ಮಾನುಷಾಃ ..)
ನರಾಣಾಂ ಯತ್ನತಃ ಕಾರ್ಯಾ ಲಕ್ಷಣಾಭಿಹಿತಾ ಕ್ರಿಯಾ .. 5..

ಶ್ರೂಯತಾಂ ತದ್ಯಥಾ ಯತ್ರ ಕರ್ತವ್ಯೋ ನಾಟ್ಯಮಂಡಪಃ .
ತಸ್ಯ ವಾಸ್ತು ಚ ಪೂಜಾ ಚಯಥಾಯೋಜ್ಯಾ ಪ್ರಯತ್ನತಃ .. 6..
ಇಹ ಪ್ರೇಕ್ಷ್ಯಾಗೃಹಂ ದೃಷ್ಟ್ವಾ ಧೀಮತಾ ವಿಶ್ವಕರ್ಮಣಾ .

ತ್ರಿವಿಧಃ ಸನ್ನಿವೇಶಶ್ಚ ಶಾಸ್ತ್ರತಃ ಪರಿಕಲ್ಪಿತಃ .. 7..
ವಿಕೃಷ್ಟಶ್ಚತುರಶ್ರಶ್ಚ ತ್ರ್ಯಶ್ರಶ್ಚೈವ ತು ಮಂಡಪಃ .
ತೇಷಾಂ ತ್ರೀಣಿ ಪ್ರಮಾಣಾನಿ ಜ್ಯೇಷ್ಠಂ ಮಧ್ಯಂ ತಥಾಽವರಂ .. 8..

ಪ್ರಮಾಣಮೇಷಾಂ ನಿರ್ದಿಷ್ಟಂ ಹಸ್ತದಂಡಸಮಾಶ್ರಯಂ .

ಶತಂ ಚಾಷ್ಟೌ ಚತುಃಷಷ್ಟಿರ್ಹಸ್ತಾ ದ್ವಾತ್ರಿಂಶದೇವ ಚ .. 9..

ಅಷ್ಟಾಧಿಕಂ ಶತಂ ಜ್ಯೇಷ್ಠಂ ಚತುಃಷಷ್ಟಿಸ್ತು ಮಧ್ಯಮಂ .

ಕನೀಯಸ್ತು ತಥಾ ವೇಶ್ಮ ಹಸ್ತಾ ದ್ವಾತ್ರಿಂಶದಿಷ್ಯತೇ .. 10..

ದೇವಾನಾಂ ತು ಭವೇಜ್ಜ್ಯೇಷ್ಠಂ ನೃಪಾಣಾಂ ಮಧ್ಯಮಂ ಭವೇತ್ .

ಶೇಷಾಣಾಂ ಪ್ರಕೃತೀನಾಂ ತು ಕನೀಯಃ ಸಂವಿಧೀಯತೇ .. 11..

(ಪ್ರೇಕ್ಷಾಗೃಹಾಣಾಂ ಸರ್ವೇಷಾಂ ಪ್ರಶಸ್ತಂ ಮಧ್ಯಮಂ ಸ್ಮೃತಂ .

ತತ್ರ ಪಾಠ್ಯಂ ಚ ಗೇಯಂ ಚ ಸುಖಶ್ರಾವ್ಯತರಂ ಭವೇತ್ ..

ಪ್ರೇಕ್ಷಾಗೃಹಾಣಾಂ ಸರ್ವೇಷಾಂ ತ್ರಿಪ್ರಕಾರೋ ವಿಧಿಃ ಸ್ಮೃತಃ .
ವಿಕೃಷ್ಟಶ್ಚತುರಸ್ರಶ್ಚ ತ್ರ್ಯಸ್ರಶ್ಚೈವ ಪ್ರಯೋಕ್ತೃಭಿಃ ..
ಕನೀಯಸ್ತು ಸ್ಮೃತಂ ತ್ರ್ಯಸ್ರಂ ಚತುರಸ್ರಂ ತು ಮಧ್ಯಮಂ .

ಜ್ಯೇಷ್ಠಂ ವಿಕೃಷ್ಟಂ ವಿಜ್ಞೇಯಂ ನಾಟ್ಯವೇದಪ್ರಯೋಕ್ತೃಭಿಃ ..)
ಪ್ರಮಾಣಂಯಚ್ಚ ನಿರ್ದಿಷ್ಟಂ ಲಕ್ಷಣಂ ವಿಶ್ವಕರ್ಮಣಾ .

ಪ್ರೇಕ್ಷಾಗೃಹಾಣಾಂ ಸರ್ವೇಷಾಂ ತಚ್ಚೈವ ಹಿ ನಿಬೋಧತ .. 12..

ಅಣೂ ರಜಶ್ಚ ವಾಲಶ್ಚ ಲಿಕ್ಷಾ ಯೂಕಾ ಯವಸ್ತಥಾ .

ಅಂಗುಲಂ ಚ ತಥಾ ಹಸ್ತೋ ದಂಡಶ್ಚೈವ ಪ್ರಕೀರ್ತಿತಃ .. 13..
ಅಣವೋಽಷ್ಟೌ ರಜಃ ಪ್ರೋಕ್ತಂ ತಾನ್ಯಷ್ಟೌ ವಾಲ ಉಚ್ಯತೇ .

ವಾಲಾಸ್ತ್ವಷ್ಟೌ ಭವೇಲ್ಲಿಕ್ಷಾ ಯೂಕಾ ಲಿಕ್ಷಾಷ್ಟಕಂ ಭವೇತ್ .. 14..

ಯೂಕಾಸ್ತ್ವಷ್ಟೌ ಯವೋ ಜ್ಞೇಯೋಯವಾಸ್ತ್ವಷ್ಟೌ ತಥಾಂಗುಲಂ .

ಅಂಗುಲಾನಿ ತಥಾ ಹಸ್ತಶ್ಚತುರ್ವಿಂಶತಿರುಚ್ಯತೇ .. 15..

ಚತುರ್ಹಸ್ತೋ ಭವೇದ್ದಂಡೋ ನಿರ್ದಿಷ್ಟಸ್ತು ಪ್ರಮಾಣತಃ .
ಅನೇನೈವ ಪ್ರಮಾಣೇನ ವಕ್ಷ್ಯಾಮ್ಯೇಷಾಂ ವಿನಿರ್ಣಯಂ .. 16..

ಚತುಃಷಷ್ಟಿಕರಾನ್ಕುರ್ಯಾದ್ದೀರ್ಘತ್ವೇನ ತು ಮಂಡಪಂ .

ದ್ವಾತ್ರಿಂಶತಂ ಚ ವಿಸ್ತಾರನ್ಮರ್ತ್ಯಾನಾಂಯೋ ಭವೇದಿಹ .. 17..

ಅತಊರ್ಧ್ವಂ ನ ಕರ್ತವ್ಯಃ ಕರ್ತೃಭಿರ್ನಾಟ್ಯಮಂಡಪಃ .
ಯಸ್ಮಾದವ್ಯಕ್ತಭಾವಂ ಹಿ ತತ್ರ ನಾಟ್ಯಂ ವ್ರಜೇದಿತಿ .. 18..

ಮಂಡಪೇ ವಿಪ್ರಕೃಷ್ಟೇ ತು ಪಾಠ್ಯಮುಚ್ಚಾರಿತಸ್ವರಂ .

ಅನಿಸ್ಸರಣಧರ್ಮತ್ವಾದ್ವಿಸ್ವರತ್ವಂ ಭೃಶಂ ವ್ರಜೇತ್ .. 19..

ಯಶ್ಚಾಪ್ಯಾಸ್ಯಗತೋ ಭಾವೋ ನಾನಾದೃಷ್ಟಿಸಮನ್ವಿತಃ
ಸ ವೇಶ್ಮನಃ ಪ್ರಕೃಷ್ಟತ್ವಾದ್ ವ್ರಜೇದವ್ಯಕ್ತತಾಂ ಪರಾಂ .. 20..

ಪ್ರೇಕ್ಷಾಗೃಹಾಣಾಂ ಸರ್ವೇಷಾಂ ತಸ್ಮಾನ್ಮಧ್ಯಮಮಿಷ್ಯತೇ .

ಯಾವತ್ಪಾಠ್ಯಂ ಚ ಗೇಯಂ ಚ ತತ್ರ ಶ್ರವ್ಯತರಂ ಭವೇತ್ .. 21..

[ಪ್ರೇಕ್ಷಾಗೃಹಾಣಾಂ ಸರ್ವೇಷಾಂ ತ್ರಿಪ್ರಕಾರೋ ವಿಧಿಃ ಸ್ಮೃತಃ .
ವಿಕೃಷ್ಟಶ್ಚತುರಸ್ರಶ್ಚ ತ್ರ್ಯಸ್ರಶ್ಚೈವ ಪ್ರಯೋಕ್ತೃಭಿಃ ..)
ಕನೀಯಸ್ತು ಸ್ಮೃತಂ ತ್ರ್ಯಸ್ರಂ ಚತುರಸ್ರಂ ತು ಮಧ್ಯಮಂ .

ಜ್ಯೇಷ್ಠಂ ವಿಕೃಷ್ಟಂ ವಿಜ್ಞೇಯಂ ನಾಟ್ಯವೇದಪ್ರಯೋಕ್ತೃಭಿಃ ]..
ದೇವಾನಾಂ ಮಾನಸೀ ಸೃಷ್ಟಿರ್ಗೃಹೇಷೂಪವನೇಷು ಚ .

ಯತ್ನಭಾವಾಭಿನಿಷ್ಪನ್ನಾಃ ಸರ್ವೇ ಭಾವಾ ಹಿ ಮಾನುಷಾ .. 22..

ತಸ್ಮಾದ್ದೇವಕೃತೈರ್ಭಾವೈರ್ನ ವಿಸ್ಪರ್ಧೇತ ಮಾನುಷಃ .
ಮಾನುಷಸ್ಯ ತು ಗೇಹಸ್ಯ ಸಂಪ್ರವಕ್ಷ್ಯಾಮಿ ಲಕ್ಷಣಂ .. 23..

ಭೂಮೇರ್ವಿಭಾಗಂ ಪೂರ್ವಂ ತು ಪರೀಕ್ಷೇತ ಪ್ರಯೋಜಕ .

ತತೋ ವಾಸ್ತು ಪ್ರಮಾಣೇನ ಪ್ರಾರಭೇತ ಶುಭೇಚ್ಛಯಾ .. 24..

ಸಮಾ ಸ್ಥಿರಾ ತು ಕಠಿನಾ ಕೃಷ್ಣಾ ಗೌರೀ ಚಯಾ ಭವೇತ್ .

ಭೂಮಿಸ್ತತ್ರೈವ ಕರ್ತವ್ಯಃ ಕರ್ತೃಭಿರ್ನಾಟ್ಯಮಂಡಪಃ .. 25..
ಪ್ರಥಮಂ ಶೋಧನಂ ಕೃತ್ವಾ ಲಾಂಗಲೇನ ಸಮುತ್ಕೃಷೇತ್ .

ಅಸ್ಥಿಕೀಲಕಪಾಲಾನಿ ತೃಣಗುಲ್ಮಾಂಶ್ಚ ಶೋಧಯೇತ್ .. 26..

ಶೋಧಯಿತ್ವಾ ವಸುಮತೀಂ ಪ್ರಮಾಣಂ ನಿರ್ದಿಶೇತ್ತತಃ .
(ತ್ರೀಣ್ಯುತ್ತರಾಣಿ ಸೌಮ್ಯಂ ಚ ವಿಶಾಖಾಪಿ ಚ ರೇವತೀ .,

ಹಸ್ತಿತಿಷ್ಯಾನುರಾಧಾಶ್ಚ ಪ್ರಶಸ್ತಾ ನಾಟ್ಯಕರ್ಮಣಿ .)

ಪುಷ್ಯನಕ್ಷತ್ರಯೋಗೇನ ಶುಕ್ಲಂ ಸೂತ್ರಂ ಪ್ರಸಾರಯೇತ್ .. 27..

ಕಾರ್ಪಾಸಂ ಬಾಲ್ಬಜಂ ವಾಪಿ ಮೌಂಜಂ ವಾಲ್ಕಲಮೇವ ಚ .

ಸೂತ್ರಂ ಬುಧೈಸ್ತು ಕರ್ತವ್ಯಂ ಯಸ್ಯ ಚ್ಛೇದೋ ನ ವಿದ್ಯತೇ .. 28..

ಅರ್ಧಚ್ಛಿನ್ನೇ ಭವೇತ್ಸೂತ್ರೇ ಸ್ವಾಮಿನೋ ಮರಣಂ ಧ್ರುವಂ .

ತ್ರಿಭಾಗಚ್ಛಿನ್ನಯಾ ರಜ್ವಾ ರಾಷ್ಟ್ರಕೋಪೋ ವಿಧೀಯತೇ .. 29..

ಛಿನ್ನಾಯಾಂ ತು ಚತುರ್ಭಾಗೇ ಪ್ರಯೋಕ್ತುರ್ನಾಶ ಉಚ್ಯತೇ .

ಹಸ್ತಾತ್ಪ್ರಭ್ರಷ್ಟಯಾ ವಾಪಿ ಕಶ್ಚಿತ್ವಪಚಯೋ ಭವೇತ್ .. 30..

ತಸ್ಮಾನ್ನಿತ್ಯಂ ಪ್ರಯತ್ನೇನ ರಜ್ಜುಗ್ರಹಣಮಿಷ್ಯತೇ .

ಕಾರ್ಯಂ ಚೈವ ಪ್ರಯತ್ನೇನ ಮಾನಂ ನಾಟ್ಯಗೃಹಸ್ಯ ತು .. 31..

ಮುಹೂರ್ತೇನಾನುಕೂಲೇನ ತಿಥ್ಯಾ ಸುಕರಣೇನ ಚ .

ಬ್ರಾಹ್ಮಣಾಂಸ್ತರ್ಪಯಿತ್ವಾ ತು ಪುಣ್ಯಾಹಂ ವಾಚಯೇತ್ತತಃ .. 32..
ಶಾಂತಿತೋಯಂ ತತೋ ದತ್ತ್ವಾ ತತಃ ಸೂತ್ರಂ ಪ್ರಸಾರಯೇತ್ .

ಚತುಷ್ಷಷ್ಟಿಕರಾನ್ಕೃತ್ವಾ ದ್ವಿಧಾ ಕುರ್ಯಾತ್ಪುನಶ್ಚ ತಾನ್ .. 33..

ಪೃಷ್ಠತೋಯೋ ಭವೇದ್ಭಾಗೋ ದ್ವಿಧಾಭೂತಸ್ಯ ತಸ್ಯ ತು .

ಸಮಮರ್ಧವಿಭಾಗೇನ ರಂಗಶೀರ್ಷಂ ಪ್ರಕಲ್ಪಯೇತ್ .. 34..

ಪಶ್ಚಿಮೇ ಚ ವಿಭಾಗೇಽಥ ನೇಪಥ್ಯಗೃಹಮಾದಿಶೇತ್ .

ವಿಭಜ್ಯ ಭಾಗಾನ್ವಿಧಿವದ್ಯಯಥಾವದನುಪೂರ್ವಶಃ .. 35..
ಶುಭೇ ನಕ್ಷತ್ರಯೋಗೇ ಚ ಮಂಡಪಸ್ಯ ನಿವೇಶನಂ .

ಶಂಖದುಂದುಭಿನಿರ್ಘೋಷೈರ್ಮೃದಂಗಪಣವಾದಿಭಿಃ .. 36..

ಸರ್ವಾತೋದ್ಯೈಃ ಪ್ರಣುದಿತೈಃ ಸ್ಥಾಪನಂ ಕಾರ್ಯಮೇವ ತು .

ಉತ್ಸಾರ್ಯಾಣಿ ತ್ವನಿಷ್ಟಾನಿ ಪಾಷಂಡ್ಯಾಶ್ರಮಿಣಸ್ತಥಾ .. 37..

ಕಾಷಾಯವಸನಾಶ್ಚೈವ ವಿಕಲಾಶ್ಚೈಅವಯೇ ನರಾಃ .
ನಿಶಾಯಾಂ ಚ ಬಲಿಃ ಕಾರ್ಯಾ ನಾನಾಭೋಜನಸಂಯುತಃ .. 38..
ಗಂಧಪುಷ್ಪಫಲೋಪೇತಾ ದಿಶೋ ದಶ ಸಮಾಶ್ರಿತಃ .
ಪೂರ್ವೇಣ ಶುಕ್ಲಾನ್ನಯುತೋ ನೀಲಾನ್ನೋ ದಕ್ಷಿಣೇನ ಚ .. 39..

ಪಶ್ಚಿಮೇನ ಬಲಿಃ ಪೀತೋ ರಕ್ತಶ್ಚೈವೋತ್ತರೇಣ ತು .

ಯಾದೃಶಂ ದಿಶಿಯಸ್ಯಾಂ ತು ದೈವತಂ ಪರಿಕಲ್ಪಿತಂ .. 40..

ತಾದೃಶಸ್ತತ್ರ ದಾತವ್ಯೋ ಬಲಿರ್ಮಂತ್ರಪುರಸ್ಕೃತಃ .
ಸ್ಥಾಪನೇ ಬ್ರಾಹ್ಮಣೇಭ್ಯಶ್ಚ ದಾತವ್ಯಂ ಘೃತಪಾಯಸಂ .. 41..

